
1. Կարգավորման ենթակա ոլորտի կամ խնդրի սահմանումը, առկա իրավիճակը

Այսօր, Հայաստանից արտագաղթած ՀՀ քաղաքացիների վերադարձի հիմնախնդիրները մնում են խիստ արդիական Հայաստանի հասարակության և պետության համար։ 
Վերադարձի հոսքերի ինտենսիվությունը առավել ակտիվացավ հատկապես վերջին տարիներին Եվրամիության երկրներում խստացված միգրացիոն քաղաքականությամբ՝ պայմանավորված նաև 2015թ-ի Եվրոպայի միգրացիոն ճգնաժամով: Այսօր Եվրոպական Միությունից միգրանտների վերադարձը իրենց ծագման երկրներ ԵՄ միգրացիոն քաղաքականության օրակարգի առաջնահերթություններից է, և Եվրոպայում վերջին տարիների միգրացիոն զարգացումները ցույց են տալիս, որ վերադարձի վրա կենտրոնացումը հետագա տարիներին ոչ թե նվազելու, այլ հակառակը՝ ավելանալու է: Այսպես, 2020 թ-ի սեպտեմբերի 23-ին Եվրոպական միության հանձնաժողովի կողմից ընդունված Միգրացիայի և ապաստանի վերաբերյալ նոր պակտով[footnoteRef:1]  սահմանվեցին ԵՄ երկրների սահմանների պաշտպանության խստացված մեխանիզմները։ Այս փաստաթղթի նպատակը անկանոն միգրացիայի խստիվ կանխարգելումն է և թույլ չտալը, որպեսզի ապաստանի համակարգը չարաշահվի։ Սա նշանակում է, որ Եվրոպայում ապաստան հայցելը շատ արագ հանգեցնելու է արտաքսման։ Եթե նախկինում այս գործընթացը տարիներ էր տևում, ապա Եվրամիության խստացված միգրացիոն քաղաքականության արդյունքում էմիգրանտի մուտքը ԵՄ երկիր կքննվի հենց սահմանին և հաճախ անձը չի կարողանա նույնիսկ ԵՄ երկրի սահմանը հատել՝ հաշվված օրերի ընթացքում արտաքսվելով իր ծագման երկիր։ [1:  https://ec.europa.eu/info/publications/migration-and-asylum-package-new-pact-migration-and-asylum-documents-adopted-23-september-2020_en?fbclid=IwAR1Kjba1kMY1VEGkzXuTZ7I0g9S77FIM26o9TFFyKtqbq9X9gQGUYFuexVk] 

ԵՄ պաշտոնական (Եվրոստատ) վիճակագրությունը փաստում է, որ չնայած ԵՄ երկրներում ՀՀ ապաստան հայցողների թիվը տարեցտարի նվազում է, այնուամենայնիվ, ԵՄ անդամ երկրներում առկա են անկանոն կարգավիճակում գտնվող ՀՀ քաղաքացիներ, որոնք  ենթակա են վերադարձի։ Նրանց վերադարձը ձգձգվում է տարբեր հանգամանքների բերումով[footnoteRef:2], սակայն ի վերջո հայտնվելով անկանոն կարգավիճակում (օր. մերժված ապաստան հայցողներ, փաստաթղթեր չունեցող միգրանտներ և այլն)՝ կամավոր կամ հարկադիր վերադառնում են Հայաստան:  [2:  Հնարավոր չի լինում իրականացնել ճամփորդական փաստաթղթերի կամ անձը հաստատող այլ փաստաթղթերի բացակայության կամ կեղծ տվյալների առկայության դեպքերում: Շատերը, ամեն կերպ փորձելով հաստատվել եվրոպական որևէ երկրում, կրկնակի ապաստանի հայցեր են ներկայացնում, որի հետևանքով երկարատև գործընթաց է սկսվում, որը երբեմն տարիներ է տևում և այլն:] 

Խնդիրն առկա է Ռուսաստանի Դաշնությունում գտնվող մեր քաղաքացիների դեպքում ևս։ Դեռևս 2013թ. հուլիսից Ռուսաստանում ընդլայնվեց  այն  օտարերկրացիների  շրջանակը,  ում  նկատմամբ  սկսեց  կիրառվել մուտքի արգելք: Բացառություն  չէին նաև  ՀՀ  քաղաքացիները:   «ՌԴ-ից ելքի և ՌԴ մուտքի կարգի մասին»  ՌԴ  օրենքի 27-րդ հոդվածի համաձայն   երեք  տարվա ընթացքում  երկու  վարչական իրավախախտում թույլ տված  օտարերկրյա  քաղաքացիների  մուտքը  ՌԴ  կարող է  փակվել  5 տարով:  Իսկ  «Վարչական  իրավախախտումների   մասին ՌԴ  օրենսգրքի»  18.8 հոդվածի համաձայն  այդ  անձինք   տուգանվում  են  և  ենթարկվում   վարչական վտարման: 2019թ.  տվյալներով  1612  ՀՀ  քաղաքացու   մուտքը  ՌԴ   արգելվել  է   ՌԴ տարածքից վտարելու մասին դատարանի որոշման առկայության պատճառով, ինչը  ենթակա է բողոքարկման միայն դատական կարգով։ 
[bookmark: _Hlk61607298][bookmark: _Hlk61606940]Վերադարձի գործընթացը Հայաստանի Հանրապետության և Եվրոպական միության անդամ երկրների միջև կանոնակարգվում է «ԵՄ և ՀՀ միջև առանց թույլտվության բնակվող անձանց հետընդունման (ռեադմիսիայի) մասին»  համաձայնագրով, իսկ Հայաստանի Հանրապետության և Ռուսաստանի Դաշնության միջև՝ «Հայաստանի Հանրապետության Կառավարության և Ռուսաստանի Դաշնության Կառավարության միջև հետընդունման (ռեադմիսիայի) մասին» համաձայնագրով։ Ռեադմիսիոն համաձայնագրերի շրջանակներում կողմերը պարզում են այն անձանց ինքնությունը, ովքեր չեն բավարարում կամ այլևս չեն բավարարում հարցում ներկայացրած պետության տարածք մուտք գործելու, ներկա գտնվելու կամ բնակվելու գործող պայմաններին, և պարտավորվում են հետ ընդունել իրենց սեփական քաղաքացիներին։	
Հետընդունման (ռեադմիսիոն) համաձայնագրերի շրջանակներում ստացվող հայցերի (առանց թույլտվության բնակվող անձանց) քանակը տարեցտարի ավելանում է: Պատասխանների ավելի քան 80%-ի պարագայում ՀՀ քաղաքացիություն ունենալու փաստը հաստատվում է: Ընդհանուր առմամբ, 2012-2018թթ-ի ընթացքում ԵՄ երկրներից և Ռուսաստանի Դաշնությունից ստացվել են 2488 ռեադմիսիոն հայցեր՝ 4889 անձանց մասին։  Վերջին երեք տարիներին ռեադմիսիոն հայցեր ուղարկող առաջատար երկիրը Գերմանիայի Դաշնային Հանրապետությունն է, որը 2017թ-ին ուղարկել է 499 հայց (1022 անձանց մասին), 2018թ-ին՝ 681 հայց (1385 անձանց մասին), իսկ 2019թ-ի ստացվել է 587 հայց՝ 1182 անձանց մասին, որից 1043 անձանց ՀՀ քաղաքացիությունը հաստատվել է։ 
Եվրամիության և Ռուսաստանի Դաշնության հետ կնքված ռեադմիսիոն համաձայնագրերի շրջանակներում 2020թ-ի դեկտեմբերի 31-ի դրությամբ ստացվել և սահմանված կարգով ընթացք են տրվել 727 ռեադմիսիոն հայցեր՝ 1281 անձանց մասին: 
Վերադարձի տարատեսակներից է հարկադիր վերադարձը, որն իրականացվում է կամ ինքնուրույն (միգրանտին ժամանակ է տրվում, որի ընթացքում նա պետք է լքի ընդունող երկիրը), կամ էլ հարկադիր արտաքսման ձևով (միգրանտը ֆիզիկապես հեռացվում է երկրից): Ընդ որում, վերադարձվում  են  մուտքի երկրում ինչպես կարճաժամկետ, այնպես էլ երկար տարիների բնակությունից  հետո (մինչև 15 և նույնիսկ ավելի տարիներ): Նշված խմբում հատկապես  շատ  են  Ռուսաստանի Դաշնությունից դատական կարգով արտաքսված  կամ վտարված  ՀՀ  քաղաքացիները: 
Վերադարձից հետո  այս  անձինք բախվում են մի շարք խնդիրների, հատկապես, եթե Հայաստանից հեռանալուց «այրել են»  բոլոր կամուրջները՝ վաճառել բնակարանը, թողել աշխատանքը, հարազատներին և այլն: Իրենց համար հատկապես խնդրահարույց է վերադարձից հետո ամեն ինչ վերագտնելը, կրկին հարմարվելը, քանի որ իրենց բացակայության ընթացքում որոշակի փոփոխություններ են եղել հասարակական կյանքի բոլոր ոլորտներում՝ փոխվել է իրավական դաշտը, ձևավորվել են նոր ինստիտուտներ և այլն: Ուստի  Հայաստանում առկա իրավիճակի, օրենսդրական դաշտի, զբաղվածության և սեփական բիզնեսի/աշխատանքի կազմակերպման հնարավորությունների վերաբերյալ իրազեկման կարիք կա վերադարձած քաղաքացիների շրջանում: Ելնելով վերոնշյալից, ծրագրի շրջանակներում իրականացվելու են տեղեկատվական միջոցառումներ: 
Հայաստանում վերադարձի և վերաինտեգրման աջակցության ծրագրերը (Assisted Voluntary Return and Reintagration) մեծամասամբ իրականացվում են միջազգային և հասարակական կազմակերպությունների կողմից՝ գլխավորապես ԵՄ ֆոնդերի կամ ուղարկող երկրների ֆինանսավորմամբ[footnoteRef:3]: Որոշ ծրագրերի իրականացման գործում իրենց մասնակցությունն ունեցել են նաև պետական կառույցները՝ մասնավորապես՝ Միգրացիոն ծառայությունը։ [3:  Միգրացիայի միջազգային կազմակերպություն, «Միգրացիոն քաղաքականության մշակման միջազգային կենտրոնի» հայաստանյան գրասենյակ, Կայուն զարգացման հայկական հիմնադրամ, Ներգաղթի և ինտեգրման ֆրանսիական գրասենյակ, «Մարդը կարիքի մեջ» ՀԿ, «Հայկական Կարիտաս» ԲՀԿ, «Գործարար Նախաձեռնությունների Հզորացում և Զարգացում» ՀԿ, «Քվոլիֆայդ Սմարտ Էսիստանց» ՀԿ:] 

Մի կողմից, վերադարձող քաղաքացիների վերաինտեգրմանն ուղղված աջակցության ծրագրերը շարունակական բնույթ չեն կրում: Մյուս կողմից էլ,  ծրագրերն ունենում են տարաբնույթ սահմանափակումներ, օրինակ՝ շահառուներ կարող են դառնալ հիմնականում կամավոր վերադարձող միգրանտները, իսկ հարկադիր վերադարձողները (արտաքսվածները) շատ հաճախ դուրս են մնում տրամադրվող աջակցության ծրագրերից ու հնարավորություններից։ Այսպես, Հայստանում գործում են վերաինտեգրման 7 ծրագրեր, որոնցից 6-ի շահառուները կարող են դառնալ միայն կամավոր վերադարձող ՀՀ քաղաքացիները, իսկ 1-ը՝ նաև հարկադիր վերադարձողները: Շատ կարևոր է հարկադիր վերադարձող ՀՀ քաղաքացիներին դիտարկել որպես հատուկ ուշադրության կարիք ունեցող թիրախային խումբ, ում պետք է տրամադրել վերաինտեգրման աջակցություն և հատկապես վերաինտեգրման նախնական փուլում, որպեսզի կանխվի նաև նրանց հետագա ռեէմիգրացիան՝ կրկնակի արտագաղթը Հայաստանից: 
Ելնելով վերոնշյալ անհրաժեշտությունից, որ ՀՀ հարկադիր վերադարձողների համար նախատեսված պետական օժանդակության որևէ ծրագիր եբևիցե չէր իրականացվել, այդ բացը լրացնելու համար 2020թ-ին առաջին անգամ ՀՀ կառավարության 2020թ. մարտի 19-ի N 336-Լ որոշմամբ հաստատվեց  «ՀՀ վերադարձող (այդ թվում՝ հարկադիր վերադարձող) քաղաքացիների վերաինտեգրմանն ուղղված առաջնային աջակցության պետական ծրագիրը»։ 
Ծրագրի շրջանակներում  Միգրացիոն ծառայության  կողմից  իրականացվել  են  ուղղորդիչ խորհրդատվություն՝ տեղեկատվական աջակցության տրամադրում և կարիքներին համապատասխան ուղղորդում բոլոր վերադարձողների համար, ինչպես նաև բնակվարձի փոխհատուցում՝ 6 ամիս ժամկետով՝ ամսական 60 հազար դրամի չափով՝ միայն հարկադիր վերադարձողների համար: Ծրագրի մեկնարկից ի վեր՝ բնակարան վարձակալելու փոխհատուցում ստանալու համար քաղաքացիների կողմից ստացվել են բազմաթիվ դիմումներ, որոնցից 2020թ-ի դեկտեմբերի 31-ի դրությամբ բավարարվել են 10-ը (22 անձ), շահառուները՝ Շվեդիայից, Ֆրանսիայից, ՌԴ-ից, Ավստրիայից, Գերմանիայից, Թուրքիայից վերադարձած ՀՀ քաղաքացիներ են:
Աշխարհում և Հայաստանում տիրող համաճարակային իրավիճակով և տեղաշարժի սահմանափակումներով պայմանավորված՝ ծրագրով նախատեսված 38 շահառուներից ծրագրից կարողացել են օգտվել ընդամենը 10-ը (22 անձ)։ Միևնույն ժամանակ, ծրագրի իրականացման 2020թ.-ի տարվա փորձը ցույց տվեց, որ ծրագրի նկատմամբ բավականին մեծ պահանջարկ կա, այդ թվում նաև՝ կամավոր վերադարձած քաղաքացիների շրջանում։ Հաշվի առնելով այն հանգամանքը, որ կորոնավիրուսով պայմանավորված տեղաշարժի սահմանափակման միտումները շարունակվում են նաև 2021թ-ին,  անհրաժեշտություն առաջացավ ՀՀ կառավարության 2020թ. մարտի 19-ի N 336-Լ որոշման մեջ կատարել որոշ փոփոխություն՝ հնարավորություն տալով Ծրագրի շրջանակներում երկրորդ բաղադրիչի համար աջակցություն  ստանալու հարցում դիմել նաև կամավոր վերադարձած այն ՀՀ քաղաքացիներին, ովքեր կպատկանեն  հետևյալ խոսցելի խմբերից  առնվազն մեկին․
1) բազմազավակ ընտանիքներ (4 և ավելի երեխաներ ունեցող),
3) հաշմանդամություն ունեցող անձիք: 
Միևնույն ժամանակ հարկ է նշել, որ վերադարձի քաղաքականության մշակման և մասնավորապես ծրագրի հիմքում ընկած է մարդկանց խոցելիությունը, այլ ոչ թե նրանց միգրացիոն փորձառություն ունենալու հանգամանքը։ 
Վերոնշյալ հանգամանքները պայմանավորում են սույն նախագծի ընդունման անհրաժեշտությունը:

2. Կարգավորման նպատակը և բնույթը

Նախագծի ընդունման նպատակներն են՝
· առաջնային օժանդակություն ցուցաբերել Հայաստան վերադարձող հարկադիր, իսկ առանձին դեպքերում նաև  կամավոր ՀՀ քաղաքացիներին՝ հետագայում նրանց լիարժեք և կայուն վերաինտեգրումը ապահովելու  նպատակով, 
· վերջիններիս տրամադրել իրենց կարիքներին համապատասխան ուղղորդման և խորհրդատվական ծառայություններ 
[bookmark: _Hlk61537765]Ծրագրի նախագիծը բաղկացած է երկու բաղադրիչից՝ տեղեկատվական աջակցության տրամադրում և կարիքներին համապատասխան ուղղորդում, ինչպես նաև կացարանով ապահովում։ Առաջին բաղադրիչը վերաբերում է հավասարապես հարկադիր և կամավոր վերադարձող ՀՀ քաղաքացիներին (այսուհետ՝ վերադարձող ՀՀ քաղաքացիներ), իսկ երկրորդ բաղադրիչը՝ հիմնականում հարկադիր, իսկ  առանձին դեպքերում` նաև կամավոր վերադարձած ՀՀ քաղաքացիներին։  

3. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է ՀՀ ՏԿԵՆ միգրացիոն ծառայության կողմից։ 


4. Ակնկալվող արդյունքը

Պետության օժանդակությամբ վերադարձողները ի վիճակի կլինեն վերահաստատվել և նոր կյանք սկսել հայրենիքում։ Ծրագրի ընդունումը կարևոր քայլ է ՀՀ-ԵՄ ռեադմիսիոն համաձայնագրի շրջանակներում մեր պարտավորությունների իրականացման արդյունքում առաջացած խնդիրների լուծման ուղղությամբ, ինչը նաև կարևոր հանգամանք է ՀՀ-ԵՄ միջև մուտքի արտոնագրային ռեժիմի ազատականացման երկխոսության մեկնարկի համար։
Պետության կողմից դրամական միջոցների ներդրումը արձանագրում է նաև պետության շահագրգռվածությունը վերադարձած միգրանտների՝ հայրենիք վերադարձի խրախուսման և վերաինտեգրման հարցում: Բացի այդ, պետության հետաքրքրվածությունը և ներդրումը նպաստավոր գործոն է այլ աղբյուրներից (դոնոր կառույցներից) դրամական միջոցների հայթայթման համար: 









ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 19-Ի N 336-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ  ԼՐԱՑՈՒՑԻՉ ՖԻՆԱՆՍԱԿԱՆ ՄԻՋՈՑՆԵՐԻ ՊԱՀԱՆՋԻ ԱՆՀՐԱԺԵՇՏՈՒԹՅԱՆ, ԻՆՉՊԵՍ ՆԱԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐՈՒՄ ԵՎ ԾԱԽՍԵՐՈՒՄ ՍՊԱՍՎԵԼԻՔ ՓՈՓՈԽՈՒԹՅՈՒՆՆԵՐԻ ՄԱՍԻՆ

			«Հայաստանի Հանրապետության կառավարության 2020 թվականի մարտի 19-ի N 336-լ որոշման մեջ փոփոխություններ և լրացումներ կատարելու մասին» ՀՀ կառավարության որոշման ընդունման կապակցությամբ լրացուցիչ ֆինանսական միջոցներ չեն պահանջվում, քանի որ Հայաստանի Հանրապետության 2021 թվականի պետական բյուջեում Հայաստանի Հանրապետության տարածքային կառավարման և ենթակառուցվածքների նախարարության միգրացիոն ծառայությանը՝ «Աջակցություն փախստականների ինտեգրմանը» 1070 ծրագրով «Հայաստանի Հանրապետություն վերադարձող քաղաքացիների վերաինտեգրմանն ուղղված առաջնային աջակցության պետական ծրագիր» 12004 միջոցառման իրականացման համար նախատեսվել է 13․680.0 հազ ՀՀ դրամ, համաձայն՝ «Հայաստանի Հանրապետության 2021 թվականի պետական բյուջեի մասին» Հայաստանի Հանրապետության օրենքի  1-ին Հավելվածի, 2-րդ Աղյուսակի։

